
Un filme sobre Oscar Masotta, teórico fundamental das vangardas 
arxentinas dos anos cincuenta e sesenta, cuxas ideas sobre a 
psicanálise, a política e a arte lacaniana mudaron a escena artística
en Bos Aires, antes da chegada da ditadura e a fin das vangardas.

p Gran Premio no FID Marseille 2018.

NOVEMBRO: AKIRA KUROSAWA e JAFAR PANAHI

MARTES 5.11.2019 VIVIR (Akira Kurosawa, 1952, Xapón)
LUNS 11.11.2019 TAXI TEHERÁN (Jafar Panahi, 2015, Irán)*
MARTES 12.11.2019 TRONO DE SANGUE (Akira Kurosawa, 1957, Xapón)
LUNS 25.11.2019 TRES CARAS (Jafar Panahi, 2018, Irán)*
MARTES 26.11.2019 O INFERNO DO ODIO (Akira Kurosawa, 1962, Xapón)
*A programación dos luns realízase en colaboración co CGAI-Filmoteca de Galicia.



COMO SE REPETIU A MASOTTA DORA GARCÍA

Non lembro exactamente cando escoitei o nome de Oscar Masotta por primeira 
vez. Decidín que foi nunha conversa co moi admirado escritor arxentino Ricar-
do Piglia, con quen coincidín, logo dunha enorme expectación, nunha charla na 
Universidade de Torcuato Di Tella de Bos Aires, en marzo de 2014. Piglia men-
cionou a Masotta nun comentario casual, coma alguén que podía interesarme 
porque tamén se ocupara da performance, a psicanálise e a política.

Meses máis tarde, cando me enterei de que Masotta morrera en Barcelona, non 
moi lonxe da miña casa; cando lin algúns dos seus textos e descubrín que si, 
que Piglia tiña razón, que era a intersección perfecta entre performance, política 
e psicanálise; e me enterei de que, en efecto, consideraba que a performance (o 
happening) era un acto de transgresión, e que, logo do pop, habíase que dedicar á 
transmaterialización; entón, si que pensei que interceptara algo. Unha carta que 
non ía dirixida a min, mais que se cruzara no meu camiño, un obxecto atopado.

Decidín que dedicaría unha parte importante do meu labor de investigación á 
filmación de tres happenings que Masotta organizara en outubro do 66 e xullo 
do 67. Daquela non dispoñiamos de documentación relacionada coas obras, nin 
de fotos de calidade, nin de filmes. Só contabamos coas descricións exhaustivas 
e detalladas que realizara o propio Masotta despois de representar os seus tres 
happenings, ou anti-happenings. En Después del pop: nosotros desmaterializamos e 
Yo cometí un happening, dous textos que publicou no 67, Masotta describe e ana-
liza El helicóptero, Para inducir el espíritu de la imagen e Mensaje fantasma. Esas 
descricións permitíannos redactar un guión dos happenings e facer que ocorresen 
outra vez. A idea era achegármonos o posible ao xeito orixinal de prepararalos, 
coordinalos e representalos, e para iso queriamos facer un documental da repeti-
ción deses happenings sen ensaialos, sen posibilidade de actuar perante a cámara, 
sen posibilidade de refacer calquera cousa que parecese un erro. E iso foi o que 
fixemos.

En última instancia, sen embargo, a pregunta fundamental era: por que repetir a 
Masotta?

En francés, a palabra repetition tamén significa ‘ensaio’. Allan Kaprow, cando pre-
sentou o formato que acabaría coñecéndose coma happening —algo que ocorre, 
unha nova forma de arte que involucra a xente normal, nun tempo normal e 
en espazos cotiáns— advertíanos que era imposible repetir un happening. Para 
Kaprow, o problema fundamental da repetición é que cheiraba a arte, no sentido 
de que a repetición melloraba unha performance, e para el un happening/performan-

ce era, precisamente, unha acción que non podía repetirse nin mellorar. Kaprow 
equipara o happening coa realidade. Non é ficción e, polo tanto, non pode repetir-
se: a realidade non se repite a si mesma.

Mais que sucede coas accións que seguen un guión? Coa repetición en relación a 
un protocolo ou partitura? Podemos seguir falando de orixinal e repetición? Po-
deriamos dicir que todas as interpretacións dunha partitura son versións orixinais 
desa peza, e que ningunha interpretación é máis real ou auténtica ca outra: a peza 
só existe cando se interpreta, non hai un orixinal que se repita. Unha partitura 
escríbese pensando nunha activación infinita, en repeticións infinitas que nunca 
chegan a coincidir de todo entre si.

Que sucede co texto como partitura? Iso é ao que nos enfrontabamos neste caso: 
a descrición que ofrece Oscar Masotta dunha situación, «Para inducir el espíritu 
de la imagen», en Yo cometí un happening. 
 
Ler a Freud. No seu texto de 1914, Recordar, repetir, elaborar, Freud sostén que a 
repetición substitúe o acto de recordar. O propósito da repetición é facer que o 
suceso traumático que nos negamos a recordar ocorra unha e outra vez, para que 
poida existir nun presente ampliado.

Canto máis se reprime un recordo, máis agresivo é o xeito que atopa para ma-
nifestarse a través da repetición compulsiva dunha acción. Neste caso, ademais, 
repetir é unha maneira de facer presente, de facer que algo ocorra de novo. Canta 
maior resistencia ao recordo, máis violenta é a compulsión de actuar, de maneira 
que a repetición substitúe o recordo.

A representación ritual do mito (ou a representación repetitiva do recordo es-
quecido) implica unha reactualización dese suceso traumático primordial; pódese 
deducir que o actor, quen actúa, proxéctase por arte de maxia in illo tempore: 
tórnase contemporáneo do mito, do recordo esquecido. Non é un retorno ao pa-
sado, senón máis ben unha proxección cara a un intre de natureza estrañamente 
instantánea, un remendo que se introduce entre o movemento e a parada, e iso, 
segundo a lóxica, non existe en ningún tempo determinado.

Unha suspensión do tempo: así é como se repetiu Masotta. A orixe desta repe-
tición é un desexo de recuperar un recordo que foi (lixeiramente) esquecido: os 
conceptualismos do sur, no exilio, en vésperas dunha catástrofe política (Arxen-
tina, 1976-1982).

Fragmentos de garcía dora (2018). Como se repitió a Masotta, en Segunda vez, que es siempre la primera. Museo 
Nacional Centro de Arte Reina Sofía. Tradución ao galego: Cineclube Pontevedra.


